It-tqarbin lid-divorzjati li reġgħu żżewġu ma Jmurx kontra d-duttrina

Intervista ta’ Vatican Insider mad-Dumnikan Patri Giovanni Cavalcoli, filosfu metafiżiku u teologu tad-Domma, professur emeritu tal-Metafiżika fl-Istudju Filosofiku Dumnikan ta’ Bologna u tat-Teoloġija Dommatika fil-Fakultà Teoloġika ta’ Bologna, membru ordinarju ta’ l-Akkademja Pontifiċja tat-Teoloġija.

Hemm min jafferma li kull bidla fid-dixxiplina sagramentali dwar id-divorzjati fit-tieni żwieġ tkun “ereżija” jew attakk lill-qalba tad-duttrina ta’ l-indissolubbiltà taż-żwieġ.  Hekk hu?
Id-dixxiplina tas-sagramenti hi setgħa leġislattiva li Kristu fada f’idejn il-Knisja, biex matul l-istorja u skond it-tibdil fiċ-ċirkustanzi, hi tagħraf tamministra s-sagramenti bl-aħjar mod li jħalli l-aktar ġid fl-erwieħ u fl-istess ħin fir-rispett sħiħ lejn is-sustanza li ma tinbidilx tas-sagrament, hekk kif riedha Kristu.  Id-dixxiplina mħaddma bħalissa biex tirregola l-pastorali u l-imġiba tad-divorzjati li reġgħu żżewġu hi liġi ekkleżjastika, li l-ħsieb tagħha hu li tgħaqqad flimkien ir-rispett għas-sagrament taż-żwieġ, li l-indissolubbiltà tiegħu hi element essenzjali, mal-possibbiltà tas-salvazzjoni tal-koppja l-ġdida.  Il-Knisja ma tistax tibdel il-liġi divina li twaqqaf u tirregola s-sustanza tas-sagramenti, imma tista’ tibdel il-liġijiet li għamlet hi stess, li jolqtu d-dixxiplina u l-pastorali tas-sagramenti.  Għalhekk jeħtieġ nifhmu li bidla li tista’ sseħħ fir-regolament ta’ bħalissa fuq id-divorzjati li reġgħu żżewġu m’hix se thedded bl-ebda mod id-dinjità tas-sagrament taż-żwieġ, anzi tista’ tkun proveddiment iktar adatt, biex naffrontaw u nsolvu s-sitwazzjoni tal-lum.
Li nagħtu, f’xi każi partikulari u f’kundizzjonijiet speċifiċi (ngħidu aħna wara mixja penitenzjali, jew fil-każ ta’ mara li ħallieha r-raġel jew bil-kontra, u oħrajn), it-tqarbin lid-divorzjati li qed jgħixu fit-tieni rabta, dan imiss id-dixxiplina u s-sustanza tas-sagramenti taż-żwieġ u ta’ l-Ewkaristija?

Dan b’mod ċar imiss id-dixxiplina u mhux is-sustanza.  Assolutament ma jgħaddix minn moħħ Kattoliku li sinodu taħt il-presidenza tal-Papa jista’ jagħmel attentat kontra s-sustanza ta’ xi sagrament.  Li nagħtu jew ma nagħtux it-tqarbin jidħol taħt is-setgħa tal-pastorali tal-Knisja u tan-normi tal-liturġija, li huma stabbiliti mill-Knisja skond il-prudenza tagħha, li dejjem jixirqilha r-rispett tagħna, anki jekk m’hix infallibbli.  Minn hawn joħroġ li l-Knisja tista’ tneħħi jew tibdel liġijiet li tkun għamlet hi stess.
Int ktibt: id-domma ma tistax tinbidel, imma d-dispożizzjonijiet pastorali jistgħu.  Dan xi jfisser, fid-dawl tal-kwistjoni li qed niddiskutu?

Ifisser li l-Knisja f’bosta okkażjonijiet solenni, ngħidu aħna fil-Konċilju ta’ Trento jew fil-Konċilju Vatikan II, jew fit-tagħlim ta’ xi Papiet, bħal Piju XI u San Ġwanni Pawlu II, iddefiniet awtorevolment l-essenza tas-sagrament taż-żwieġ u ta’ l-Ewkaristija.  Hu ċar li dan it-tagħlim, li jirrifletti l-istess Kelma ta’ Alla, hekk kif ġiet mgħallma lilna mill-Imgħallem Divin, ma jistax jinbidel.  Imma, li jiġu stabbiliti ċ-ċirkustanzi, il-kundizzjonijiet, il-kif, il-fejn, il-meta, lil min jiġu amministrati s-sagramenti, dan Kristu fdah f’idejn l-awtorità tal-Knisja fil-liġijiet kanoniċi, kif ukoll fid-direttivi u n-normi pastorali jew dixxiplinari fuq kull livell, lis-Santa Sede, sa wkoll lill-isqfijiet.  Il-Knisja, għalhekk, hi infallibbli meta tagħraf, tikkodifika u tinterpreta l-liġi divina, sew jekk hi l-liġi morali naturali u sew jekk dik rivelata; imma meta tagħmel liġijiet, li jiġu applikati skond iċ-ċirkustanzi storiċi jew f’każi partikulari, dawn il-liġijiet jassumu valur relattiv jew temporanju, u għalhekk, meta jinħolqu ċirkustanzi ġodda jew għarfien aħjar ta’ l-istess liġi divina, dawn hemm bżonn jiġu mibdula, imneħħija, ikkoreġuti jew imtejba, sintendi dejjem b’dispożizzjoni ġdida ta’ l-awtorità.  Il-liġi ekkleżjastika tagħmel aktar ċara l-liġi divina li hija inqas ċara, tissejjes fuqha u hi konsegwenza tagħha fl-ordinament tal-prassi konkreta.  Madankollu, ir-rabta tagħha mal-liġi divina m’għandhiex ir-rabta loġika assoluta li għandhom, biex nużaw eżempju loġiku, il-konsegwenzi fir-rigward tal-premessi, hekk li bidla fil-konklużjonijiet tispiċċa ġġib bidla u għalhekk falsifikazzjoni fil-premessi jew fil-prinċipji.  Imma din ir-rabta hi ta’ konvenjenza, hi kemm hi koerenti u f’armonija mal-liġi divina, simili għal dik li jista’ jkun hemm bejn għan u l-mezzi biex jintlaħaq.  L-għan jista’ jkun fiss u ma jinbidilx, imma l-mezzi jistgħu jinbidlu u jkunu diversi.  Il-liġi tal-Knisja hi mezz biex napplikaw il-liġi ta’ Kristu.  Din hi assoluta u ma tinbidel qatt; il-liġi tal-Knisja, mill-istess natura tagħha u b’rieda ta’ Kristu, imqar jekk imdawla u animata mill-fidi, tibqa’ biss u dejjem liġi umana, bil-limiti tagħha.  Għalhekk irridu nirrispettaw skrupolożament in-natura ta’ din ir-rabta, u nevitaw minn naħa r-riġidità ta’ konservazzjoniżmu rigorista, li jirrifjuta kull bidla tal-liġi ekkleżjastika f’isem l-immutabbiltà tal-liġi divina, u, min-naħa l-oħra, il-moderniżmu storiċista u laxk, li, bil-pretest li l-liġi tal-Knisja tista’ tinbidel u għandha dmir iżomm quddiem għajnejha l-modernità u d-dgħufija umana, jipprova jġib fix-xejn u jirrelativizza l-liġi tal-Vanġelu.
 

Meta wieħed jaqra ċerti affermazzjonijiet anki f’rabta mad-dibattitu sinodali, jieħu l-impressjoni li t-Tradizzjoni hi kważi astratizzata u mifhuma bħallikieku kienet xi test li ma jinbidilx, li fuqu mbagħad wieħed ifassal id-dritt li jiġġudika lil kulħadd, inkluż il-Papa, billi jagħmillu l-eżami ta’ kemm hu Kattoliku.  Tista’ tispjegalna x’inhi t-Tradizzjoni?

It-Tradizzjoni Mqaddsa, kif tixhed l-istess kelma, hi t-trasmissjoni orali u fidila ta’ dak li ġie rrivelat, hi l-predikazzjoni appostolika tal-Kelma ta’ Alla matul l-istorja, hi Maġisteru ħaj, megħjun mill-Ispirtu s-Santu, trasmissjoni li Kristu fada f’idejn l-Appostli u s-suċċessuri tagħhom taħt it-tmexxija ta’ Pietru, minn nisel għall-ieħor, sal-lum, sal-Papa Franġisku u sa l-aħħar tad-dinja.  It-Tradizzjoni Mqaddsa hi l-għajn tar-Rivelazzjoni, jew aħjar, tad-duttrina tal-fidi Kattolika, miġbura fil-Kredu, li jiġi interpretat u mgħallem lilna mill-Maġisteru tal-Knisja taħt it-tmexxija tal-Papa.  Bla dubju, it-Tradizzjoni tiġbor id-duttrina li ma tinbidilx tal-Vanġelu u hi kriterju assolut tal-verità tal-fidi, imma dan flimkien u id f’id ma’ l-Iskrittura fl-interpretazzjoni li tagħtiha l-Knisja taħt it-tmexxija ta’ Pietru.  Għalhekk il-metodu ta’ ċerti Kattoliċi li jirrikorru direttament għat-Tradizzjoni biex jikkritikaw il-Maġisteru tal-Papa u tal-Knisja, bħal ngħidu aħna t-tagħlim tal-Konċilju Vatikan II, m’hux korrett, għax il-Maġisteru tal-Knisja, b’rieda ta’ Kristu nnifsu, hu ħarries suprem, infallibbli u non-diskutibbli tat-Tradizzjoni u għalhekk ma jagħmilx sens li rridu nikkoreġu lill-Papa jew lill-Maġisteru f’isem it-Tradizzjoni, li, minħabba f’dan l-għemil skorrett, tiġi b’hekk iffalsifikata.  Barra dan, irridu nżommu quddiem għajnejna li d-depożitu tat-Tradizzjoni bla dubju ta’ xejn fih innifsu ma jinbidilx, għax hu Kelma ta’ Alla; imma l-Knisja u għalhekk aħna lkoll taħt it-tmexxija tal-Knisja nfisha, ngħidu aħna fil-Konċilju, mexjin lejn għarfien dejjem aħjar ta’ dak id-depożitu.  U għalhekk, f’dan is-sens, nistgħu u għandna nitkellmu, kif qalilna l-Beatu Pawlu VI, dwar “żvilupp” tat-Tradizzjoni, li m’għandu xejn x’jaqsam ma’ bidla bla ebda ħsieb jew fis-sens tal-kontenut tagħha, imma jirriferi biss għall-progress ta’ l-għarfien li għandna tagħha.

Tista’ tagħtini eżempji ta’ approfondimenti li seħħu matul l-istorja tal-Knisja u li biddlu d-dixxiplina sagramentali jew żviluppaw id-duttrina fuq iż-żwieġ u l-familja?

Dwar is-sagrament tal-penitenza, il-Knisja għaddiet mill-prassi ta’ l-ewwel sekli fejn kien jiġi ċċelebrat darba biss fil-ħajja ta’ dak li jkun, għar-rakkomandazzjoni attwali tal-qrar ta’ spiss, ħaġa li tmur lura għar-riforma Tridentina.  Fl-ewwel sekli t-tieni żwieġ ma kienx rakkomandat.  Fis-seklu sbatax is-sagrament ta’ l-Ordni ma setax jingħata lil suġġetti ta’ razza mħallta.  Il-prattika komuni tat-tqarbin ta’ kuljum tmur lura biss sa żmien San Piju X.  Sa qabel Piju X kien hemm il-figura ġuridika ta’ l-“hæreticus vitandus”.  Il-Maġisteru jippreżenta għall-ewwel darba l-att konjugali bħala “sinjal u inċentiv għall-imħabba” biss fl-Humanæ vitæ ta’ Pawlu VI.  L-impedimenti ġuridiċi għaż-żwieġ fl-imgħoddi kienu differenti ħafna minn dawk tal-lum.  Pawlu VI neħħa l-hekk imsejħa “ordnijiet minuri”, li dari kienu meħtieġa biex wieħed jersaq għas-saċerdozju.  Kienet ir-riforma Konċiljari li tat f’idejn in-nisa wkoll il-ministeri liturġiċi li darba kienu miżmuma biss għall-irġiel.  Sar-riforma Konċiljari, is-sagrament tad-Dilka tal-Morda, imsejjaħ “l-aħħar dilka”, kien jingħata biss lill-moribondi.  Il-lum biżżejjed li wieħed ikun imdaħħal fiż-żmien jew marid gravi, u għalhekk dan faċilment jista’ jingħata lill-istess persuna iktar minn darba.  Il-Papa stess bil-Motu Propju tiegħu dan l-aħħar bidel ir-regolament tal-kawżi ta’ nullità taż-żwieġ.
Il-kundizzjoni ta’ divorzjat li qed jgħix fit-tieni rabta hi minnha nfisha dnub?

Ma jeżistux “kundizzjonijiet ta’ dnub”, għax id-dnub hu att, mhux kundizzjoni, u lanqas hu stat permanenti.  L-att tad-dnub jista’ jitwal fiż-żmien, kif mill-essenza tiegħu jista’ jkollu tul temporali (ngħidu aħna, serqa minn bank); imma, la qed nitkellmu fuq att tar-rieda, jista’ jitwaqqaf f’kull ħin u, hu x’inhu, ħa jieqaf f’xi ħin, ladarba l-att ikun twettaq.  Dak li hu permanenti fina għal ħajjitna kollha, anki fl-aktar persuni tajbin, hi t-tendenza li nidinbu, konsegwenza tad-dnub oriġinali, li minħabba fiha spiss nidinbu ta’ l-inqas b’mod ħafif jew venjalment.  Imma din it-tendenza, bil-grazzja divina u r-rieda tajba, tista’, f’ċerta miżura, tiġi mrażżna jew miżmuma, biex hekk nistgħu naħarbu ta’ l-inqas id-dnub mejjet.  Il-problema tad-divorzjati li reġgħu żżewġu hi li l-adulterju, li mbagħad jaggrava ruħu bil-konkubinaġġ, hu dnub mejjet.  Għaldaqstant hu faċli ħafna li l-koppja, meta tgħix flimkien, taqa’ fid-dnub il-mejjet.  Madankollu hu possibbli l-każ ta’ koppja, li ssib ruħha f’sitwazzjoni oġġettiva u li ma tistax tintrebaħ, li minnha, għal ħafna raġunijiet, ma tistax toħroġ biex terġa’ lura għall-istat ta’ qabel: ngħidu aħna, il-mara ta’ qabel għandha t-tfal minn raġel ieħor, jew il-koppja l-ġdida għandha l-ulied.  Ċertament, wara l-att tad-dnub, jekk il-kuxjenza lil dak li jkun ma ċċanfrux u ma jkollux indiema, anki x’ħin ikun spiċċa l-att, jibqa’ l-istat ta’ ħtija.  F’dan il-każ ir-rieda tibqa’ devjata u hemm bżonn tiġi kkoreġuta, ħaġa li tista’ u għandha tagħmilha l-istess rieda, bl-għajnuna tal-grazzja.  U dan jista’ jinkiseb grazzi għall-maħfra divina, hi x’inhi s-sitwazzjoni oġġettiva li fiha jsib ruħu l-midneb, imqar dak divorzjat u fit-tieni rabta.  Xi drabi jeżistu kundizzjonijiet li fihom faċli taqa’ fid-dnub, għax fihom ġibdiet qawwija u okkażjonijiet prattikament inevitabbli ta’ dnub.  Fost il-kundizzjonijiet ta’ dan it-tip bla dubju hemm dik tad-divorzjati fit-tieni żwieġ, li qed jgħixu f’rabta adultera, meta wieħed jissupponi li parti minnhom jew it-tnejn huma marbuta ma’ żwieġ leġittimu preċedenti.  Fl-imgħoddi l-Knisja tat dispożizzjonijiet pastorali maħsuba biex jgħinu lil dawn il-koppji jżommu ruħhom fil-grazzja ta’ Alla, anki jekk esklużi mis-sagramenti.  Huma jistgħu jiksbu l-maħfra ta’ dnubiethom direttament minn għand Alla, anki mingħajr ma jersqu għas-sagrament tal-penitenza.  Il-lum il-kwistjoni dibattuta hi jekk li jitħallew jersqu għat-Tqarbin Imqaddes jistax jgħinhom jikbru fil-grazzja u jħarishom mid-dnub, inkella jekk hux sa joħloq skandlu u taħwid ikbar fost il-fidili.
Fir-relazzjoni introduttiva tas-Sinodu mill-Kardinal Erdö saret riferenza għall-“Instrumentum laboris” fejn issir distinzjoni bejn ħażen oġġettiv – u n-nuqqas ta’ qbil mal-proġett ta’ Kristu – u s-sitwazzjonijiet kontinġenti li jnaqqsu l-ħtija ta’ l-att.  Forsi tista’ tkun din triq biex naslu għal xi konċessjonijiet mhux bħala liġi ġenerali imma bħala attenzjoni għall-każi partikulari?

Iva, ta’ min jivverifika b’attenzjoni l-każ ta’ koppja li ssib ruħha f’sitwazzjoni bħal dik li tkellimt fuqha fit-tweġiba tiegħi ta’ qabel: hawn it-tnejn ikunu esposti kontinwament għall-pressjoni ta’ okkażjoni inevitabbli tad-dnub; għalhekk wieħed jista’ ċertament jammetti l-eżistenza tal-ħtija suġġettiva, barra l-ħażen oġġettiv tad-dnub, imma l-ħtija tonqos minħabba l-okkażjoni qawwija u inevitabbli, li tegħleb ir-reżistenza ta’ rieda tajba kuntrarja.  Għalhekk id-dnub imwettaq b’għażla libera f’dan il-każ tonqoslu l-gravità tiegħu minħabba fil-qawwa ikbar tat-tentazzjoni.  Naturalment anki fil-każ ta’ ħtija mdgħajfa, għandna nagħmlu tajjeb għal din il-ħtija b’mixja kontinwa u perseveranti ta’ konverżjoni u ta’ penitenza, li tista’ tiġi indikata mill-Knisja nfisha.
